
॥  দ্বিতীযঃ  সর্গঃ  ॥
॥  অক্লেশকেশবঃ  ॥

বিহরতি  বনে  রাধা  সাধারণপ্রণযে  হরৌ
বিগলিতনিজোত্কর্ষাদীর্ষ্যাবশেন  গতান্যতঃ  ।
ক্বচিদপি  লতাকুংজে  গুংজন্মধুব্রতমংডলী -
মুখরশিখরে  লীনা  দীনাপ্যুবাচ  রহঃ  সখীম্  ॥  14 ॥

॥  গীতং  5 ॥

সংচরদধরসুধামধুরধ্বনিমুখরিতমোহনবংশম্  ।
চলিতদৃগংচলচংচলমৌলিকপোলবিলোলবতংসম্  ॥
রাসে  হরিমিহ  বিহিতবিলাসং  স্মরতি  মনো  মম
কৃতপরিহাসম্  ॥  1 ॥

চংদ্রকচারুমযূরশিখংডকমংডলবলযিতকেশম্  ।
প্রচুরপুরংদরধনুরনুরংজিতমেদুরমুদিরসুবেশম্  ॥  2
॥

গোপকদংবনিতংববতীমুখচুংবনলংভিতলোভম্  ।
বংধুজীবমধুরাধরপল্লবমুল্লসিতস্মিতশোভম্  ॥  3 ॥

বিপুলপুলকভুজপল্লববলযিতবল্লবযুবতিসহস্রম্  ।
করচরণোরসি  মণিগণভূষণকিরণবিভিন্নতমিস্রম্  ॥  4 ॥

জলদপটলবলদিংদুবিনংদকচংদনতিলকললাটম্  ।
পীনপযোধরপরিসরমর্দননির্দযহৃদযকবাটম্  ॥  5 ॥

মণিমযমকরমনোহরকুংডলমংডিতগংডমুদারম্  ।
পীতবসনমনুগতমুনিমনুজসুরাসুরবরপরিবারম্  ॥  6 ॥

বিশদকদংবতলে  মিলিতং  কলিকলুষভযং  শমযংতম্  ।
মামপি  কিমপি  তরংগদনংগদৃশা  মনসা  রমযংতম্  ॥  7 ॥

শ্রীজযদেবভণিতমতিসুংদরমোহনমধুরিপুরূপম্  ।
হরিচরণস্মরণং  প্রতি  সংপ্রতি  পুণ্যবতামনুরূপম্  ॥
8 ॥



গণযতি  গুণগ্রামং  ভামং  ভ্রমাদপি  নেহতে  বহতি  চ
পরিতোষং  দোষং  বিমুংচতি  দূরতঃ  ।
যুবতিষু  বলস্তৃষ্ণে  কৃষ্ণে  বিহারিণি  মাং  বিনা
পুনরপি  মনো  বামং  কামং  করোতি  করোমি  কিম্  ॥  15 ॥

॥  গীতং  6 ॥

নিভৃতনিকুংজগৃহং  গতযা  নিশি  রহসি  নিলীয  বসংতম্  ।
চকিতবিলোকিতসকলদিশা  রতিরভসরসেন  হসংতম্  ॥
সখি  হে  কেশিমথনমুদারং  রময  মযা  সহ  মদনমনোরথভাবিতযা
সবিকারম্  ॥  1 ॥

প্রথমসমাগমলজ্জিতযা  পটুচাটুশতৈরনুকূলম্  ।
মৃদুমধুরস্মিতভাষিতযা  শিথিলীকৃতজঘনদুকূলম্  ॥  2 ॥

কিসলযশযননিবেশিতযা  চিরমুরসি  মমৈব  শযানম্  ।
কৃতপরিরংভণচুংবনযা  পরিরভ্য  কৃতাধরপানম্  ॥  3 ॥

অলসনিমীলিতলোচনযা  পুলকাবলিললিতকপোলম্  ।
শ্রমজলসকলকলেবরযা  বরমদনমদাদতিলোলম্  ॥  4 ॥

কোকিলকলরবকূজিতযা  জিতমনসিজতংত্রবিচারম্  ।
শ্লথকুসুমাকুলকুংতলযা  নখলিখিতঘনস্তনভারম্  ॥  5 ॥

চরণরণিতমনিনূপুরযা  পরিপূরিতসুরতবিতানম্  ।
মুখরবিশৃংখলমেখলযা  সকচগ্রহচুংবনদানম্  ॥  6 ॥

রতিসুখসমযরসালসযা  দরমুকুলিতনযনসরোজম্  ।
নিঃসহনিপতিততনুলতযা  মধুসূদনমুদিতমনোজম্  ॥  7 ॥

শ্রীজযদেবভণিতমিদমতিশযমধুরিপুনিধুবনশীলম্  ।
সুখমুত্কংঠিতগোপবধূকথিতং  বিতনোতু  সলীলম্  ॥  8 ॥

হস্তস্রস্তবিলাসবংশমনৃজুভ্রূবল্লিমদ্বল্লবী -
বৃংদোত্সারিদৃগংতবীক্ষিতমতিস্বেদার্দ্রগংডস্থলম্
।
মামুদ্বীক্ষ্য  বিলক্ষিতং  স্মিতসুধামুগ্ধাননং
কাননে  গোবিংদং  ব্রজসুংদরীগণবৃতং  পশ্যামি
হৃষ্যামি  চ  ॥  16 ॥

দুরালোকস্তোকস্তবকনবকাশোকলতিকা -বিকাসঃ
কাসারোপবনপবনোঽপি  ব্যথযতি  ।
অপি  ভ্রাম্যদ্ভৃংগীরণিতরমণীযা  ন  মুকুল -
প্রসূতিশ্চূতানাং  সখি  শিখরিণীযং  সুখযতি  ॥  17 ॥



॥  ইতি  গীতগোবিংদে  অক্লেশকেশবো  নাম  দ্বিতীযঃ  সর্গঃ
॥

